
GOUVÈNÈ HOCHUL ANONSE GRAN OUVÈTI NOUVO SANT DISTRIBISYON 
ALIMANTÈ KI MEZIRE 4,645 MÈT KARE (50,000 PYE KARE) POU EDE KONBAT 

GRANGOU NAN HUDSON VALLEY  
  

 Nouvo etablisman nan Konte Orange lan pral elaji kapasite Bank Alimantè 
Rejyonal Hudson Valley a pou sèvi plis pase 179,000 moun nan rejyon an, pandan 

l ap sipòte fanmi k ap fè fas ak ensekirite alimantè  
  

Envestisman eta a ranfòse efò k ap fèt pou sekirite alimantè, pandan l ap bay 
resous esansyèl pou plis pase 400 pwogram alimantè lokal nan Hudson Valley  

  
  
Gouvènè Kathy Hochul te anonse jodi a gran ouvèti nouvo sant distribisyon alimantè 
Bank Alimantè Rejyonal (Regional Food Bank) Hudson Valley ki mezire 4,645 mèt kare 
(50,000 pye kare) nan vil Montgomery, nan Konte Orange. Etablisman dènye kri a pral 
elaji kapasite òganizasyon an pou depo ak distribisyon manje yon fason pou pi byen 
reponn ak demann k ap ogmante pou èd alimantè an ijans nan Hudson Valley.  
  
"Okenn Nouyòkè pa ta dwe janm rete grangou — epi n ap envesti nan enstalasyon ak 
òganizasyon ki bay resous enpòtan pou nenpòt moun k ap fè fas ak reyalite devastatè 
sa a," Gouvènè Hochul te deklare. "Nouvo etablisman sa a pral garanti pi byen fanmi 
ak kominote yo nan Hudson Valley gen aksè fyab a manje ki fre ak nourisan, epi nou ka 
reponn ak bezwen sekirite alimantè rejyon an byen alavni."  
  
Nouvo sant distribisyon an pral pèmèt depo san danje manje ki ka gate, tankou pwodui 
fre, pwodui letye ak vyann, epi li pral amelyore kapasite klasman ak distribisyon pou 
sipòte plis pase 400 depo alimantè, abri ak lòt founisè manje ijans nan rejyon an.  
  
Sant distribisyon an te jwenn yon finansman 10.7 milyon dola nan pwogram CARES 
pou Sibvansyon Global Devlopman Kominotè (Community Development Block Grant) ki 
soti nan Biwo Renouvèlman Kay ak Kominote Eta Nouyòk (New York State Homes and 
Community Renewal), ki abòde defi ensekirite alimantè ak sante, ki gen rapò ak 
pandemi an. Empire State Development te sipòte pwojè sa ak yon sibvansyon 3.7 
milyon dola Konsèy Devlopman Ekonomik Rejyonal (Regional Economic Development 
Council) Mid-Hudson te rekòmande. Sipò siplemantè a gen ladan yon kontribisyon 1.9 
milyon dola ki soti nan Bank Alimantè Rejyonal nan Hudson Valley ak 9 milyon dola nan 
don prive.  



  
Ouvèti etablisman an fèt nan moman ensekirite alimantè ap kontinye afekte kominote 
yo nan Hudson Valley, epi pandemi an te agrave bezwen èd alimantè an ijans yo. 
Elajisman kapasite depo frèt nan sant distribisyon an, agrandisman zòn klasman ak 
amelyorasyon sistèm distribisyon alimantè pral pèmèt popilasyon ki pi vilnerab nan 
rejyon an ka jwenn aksè a manje yon fason rapid ak efikas.  
  
Nouvo etablisman an reprezante yon envestisman pou plizyè jenerasyon nan 
enfrastrikti sekirite alimantè rejyon an. Lè yo ogmante kapasite depo, amelyore 
pwosesis klasman ak distribisyon alimantè ak ogmante efikasite distribisyon alimantè, 
sant distribisyon an pral garanti Bank Alimantè Rejyonal Hudson Valley a ka kontinye 
sipòte bezwen k ap ogmante pou èd alimantè nan rejyon an.  
  
Komisè Biwo Renouvèlman Kay ak Kominote Eta Nouyòk la, RuthAnne 
Visnauskas, te deklare "Ouvèti nouvo depo dènye kri sa a se yon temwayaj angajman 
Eta a pou amelyore sekirite alimantè pou tout Nouyòkè yo. Envestisman prèske 11 
milyon dola nou an pral pèmèt Bank Alimantè a sèvi kominote a ak plis efikasite, 
amelyore aksè a manje ki bon pou sante ak nourisan nan Hudson Valley, epi ede 
prèske 180,000 moun k ap fè fas ak ensekirite alimantè."  
  
Prezidan, Direktè Egzekitif Jeneral ak Komisè Empire State Development lan, 
Hope Knight, te deklare, "Nouvo sant distribisyon Hudson Valley a reflete sipò 
kontinyèl nou pou envestisman estratejik nan devlopman kominotè, ki kontribye nan 
kreye djòb ak jenere kwasans ekonomik rejyonal. Pwojè sa a pral ranfòse rezo a ki pote 
yon èd endispansab pou rezidan ki nan bezwen yo, epi ofri nouvo opòtinite pou 
ekonomi agrikòl rejyon an."  
  
Ko-Prezidan Konsèy Devlopman Ekonomik Rejyonal Mid-Hudson (Mid-Hudson 
Regional Economic Development Council), Doktè Marsha Gordon ak Doktè 
Kristine Young te deklare, "Konsèy Devlopman Ekonomik Rejyonal Mid-Hudson fyè 
pou l sipòte Bank Alimantè Hudson Valley a. Pwojè ekspansyon sa a abòde yon 
pwoblèm enpòtan nan rejyon nou an epi li pral pèmèt nou redui ensekirite alimantè pou 
kominote nou yo. Nou kontan pou nou patisipe nan pwojè enpòtan ak nesesè sa a".  
  
Direktè Egzekitif Jeneral Bank Alimantè Rejyonal Hudson Valley, Tom Nardacci te 
deklare, "Jodi a se yon gwo etap pou Bank Alimantè Rejyonal Hudson Valley ak 
kominote n ap sèvi yo. Malerezman, ensekirite alimantè kontinye rete yon menas grav, 
e bezwen yo pa diminye depi pandemi an. Ane sa a, Bank Alimantè a pral distribye 25 
milyon kilogram (55 milyon liv) manje, dezyèm meyè ane nou depi 2020. Nouvo sant 
distribisyon an pral pèmèt nou jwenn plis manje lokal tou, epi kreye nouvo patenarya ak 
agrikiltè, pwodiktè ak detayan Hudson Valley yo. Pwojè sa a tou senpleman pa t ap 
posib san sipò Gouvènè Hochul epi nou trè rekonesan pou lidèchip li nan batay kont 
grangou nan Nouyòk."  
  
Senatè Eta a, James Skoufis te deklare, "Mwen kontan wè finalman nouvo katye 
jeneral Bank Alimantè Rejyonal Hudson Valley a louvri. Depi plizyè deseni, Bank 



Alimantè a ap sipòte rezidan yo ak fanmi yo nan rejyon nou an lè y ap travèse moman 
difisil yo. Bezwen yo pa konn sezon, men pa ta ka gen yon pi bon moman pou sistèm 
sekirite kominotè sa a re-louvri pòt li yo. Mwen te fyè pou m sipòte òganizasyon sa a 
pandan plizyè ane ak pwojè sa a sitou. Mèsi a tout ekip Bank Alimantè a ak tout moun 
ki te enplike."  
  
Manm Asanble Brian Maher, te deklare, "Pi gwo kominote Montgomery a tèlman fyè 
akeyi Bank Alimantè Rejyonal Hudson Valley a. Lè mwen te sipèvizè vil Montgomery, 
ekip nou an te gen kòm pi gwo priyorite pou pèmèt vil nou an vin nouvo katye jeneral 
yon etablisman distribisyon dènye kri. Jwe yon wòl prensipal nan idantifye ak fasilite pi 
gwo sibvansyon Eta Nouyòk vil Montgomery te janm resevwa, se yon bagay n ap toujou 
konsidere kòm yon kolaborasyon pou plizyè jenerasyon. Nou konnen nouvo bilding sa a 
pral pèmèt yo sèvi plis fanmi piske yon pakèt rezidan kontinye ap mande èd nan Bank 
Alimantè yo chak jou."  

